
				এই পৃষ্ঠাটোৰ বৈধকৰণ হৈছে


গোমা


গোমা আজি তাইৰ মুখখনি গোমা— বৰষুণ দিব আজি তাই

জাকৈ বাই মাছ পোৱা নাই— ঘিলা খেলি জিকা নাই,

সূতা ছিগিছে তাঁত বৈ সুখ পোৱা নাই— আখলত জুই নাই

ফুল ফুলিছে আমোল-মোল সুৰভি নাই, সেই বাবেই তাইৰ মুখখনি গোমা

তাই গিজ্ গিজ্ কৈ বৰষুণ দিব আজি

ছাতি নোহোৱাবোৰে আমি জোলোকা জোলোকে তিতিম।


গোমা হৈ থাকিলে তাইৰ মুখ, জুতি নাথাকে ভাতৰ পাতত

লিখা-নিলিখা সকলো একাকাৰ

জানোচা তাইৰ হ’য় অসুখ’ অসুখত তাই দিব জানো ৰ’দ

ৰ’দ নাথাকিলে সকলো কথা ভেঁকুৰ

ভেকেটা ভেকেট গোন্ধ এটাই থিতাপি ল’ব ঘৰৰ পদূলিত

নপকিব ধান— নপকিব সুমথিৰা

নজ্বলিব জুই— নুশুকাব বাটৰ বোকাপানী।


সেই বাবেই গোমা হৈ থাকিলে আইৰ মুখ বাঢ়ি আহে মোৰ দুখ

গোমা বতৰতেই কেতিয়াবা গুচি যাম সিটোপাৰে

য’ত আছে গুচি যোৱা সকলো কবি চিত্ৰকৰ কৃষক-বনুৱা পদযাত্ৰী।


ৰচনাকাল : ২০০৩

